Ձերդ գերազանցություն մեծարգո դեսպան,
ՀԲԸՄ Մարսելի մասնաճյուղի հարգարժան անդամներ,
վարչություն և թանկագին ատենապետ,
Ինձ համար հաճույք է և պատիվ շնորհավորելու այս պանծալի կազմակերպության Մարսելի մասնաճյուղի փառավոր հոբելյանը: Ալեհեր, ծերուկ, սակայն միշտ ջահել, թռվռուն, բարություն և ջերմություն շաղ տվող կառույցին մաղթել հար-հավերժություն:
Ես Հայաստանից, մայր Հայրենիքից նվեր եմ բերել Արարատի հպարտ և վեհափառ կեցվածքը, Սևանի կոհակների ծփանքը, ցեղասպանության զոհերի հոգիների կանչը և Մայր Աթոռ Սուրբ էջմիածնի օրհնությունը:
ՀԲԸՄ իր լավագույն կենտրոններով, նախակրթական և երկրորդական վարժարաններով, երգչախմբերով, նվագախմբերով, մարզական խմբերով, ամառային ճամբարներով, երիտասարդ արհեստավարժներով աչքի է ընկնում որպես մեծագույն կառույց:   

100 տարի առաջ Մարսելում փրկված եգիպտահայերի համախմբումից մասնաճյուղը ստեղծվեց և այն սկսեց շատ համեստ պայմաններով հավատարմորեն ծառայելով հայությանը, որդեգրելով ազգային ճիշտ նպատակ և ճանապարհ, որը ժառանգել միության տեսիլք և հավատք ունեցող մեծանուն հիմնադիրներից:

Մեծ է վաստակը մի կառույցի, որն իր գոյության առաջին տարիներին ապրեց ցեղասպանության պատճառով Մարսել հասած գաղթականների և որբերի ոդիսականը: Ցեղասպանությունից մազապուրծ եղած հայ ժողովրդի բեկորները հասան նաև Մարսել: Սպեղանի դրեց այն մարդկանց բեկորներին, որոնք ցեղասպանության ենթարկվեցին, որպեսզի չձուլվեն, կրոնափոխ չլինեն: Մահվան գնով նրանք անմահություն պարգևեցին ազգի, ժողովրդի մի հատվածին:

Բարեգործականը անցավ բարդագույն ճանապարհ, հասակ առավ, տոկաց ամեն տեսակի  փոթորիկների դեմ և համառորեն դիմացավ բոլոր ալեկոծություններին, մակընթացություններին և մարտահրավերներին` հաղթահարելով ճակատագրի ամեն մի պարտադրանք:

Մասնաճյուղի ազգանվեր ղեկավարները հիմնականում իրենց վրա վերցրեցին գաղթականներին, նրանց դժբախտ առօրյայի և կենցաղի հետ կապված հարցերը, ջերմացրեցին հայ որբերի  հոգիները, խնամեցին հայ հաշմանդամներին ու հիվանդներին, օգնեցին նրանց ինտեգրմանը ֆրանսիական հասարակություն: Եվ մեր ժողովուրդը ամեն օր և ամեն ժամ պայքարում է “Վասն Հայրենյաց և Վասն Հավատի” համար:  
Հայրենիքի և հայության հանդեպ յուրաքանչյուր հայ ունի բարոյական պարտք և այդ պարտքը փոխհատուցում է կա´մ նյութապես, կա´մ իր ժամանակի, նվիրումի շնորհիվ: 
Եվ դուք բարեգործականի անդամներդ շարունակում եք ֆրանսիական հողում Բարեգործականի հայրենասիրական վարակիչ հուրն ու զգացումը:

Վստահ եմ, որ տասնամյակներ շարունակ բարեգործականի անդամները ներքին շունչ ու կենդանություն պարգևեցին մարսելյան գաղութին, որը առավել խանդավառվեց և ակտիվացավ ՀՀ-ի անկախացումից հետո:  Մեր նորօրյա վարդանները, սերոբները, սոսեները զոհվեցին, որպեսզի արյան գնով պաշտպանեն մեր բոլորիս անկախ Հայրենիքը, Արցախը, որոնք մեր հպարտությունն են, մեր լինելիությունը, մեր ինքնությունը, մեր զորության աղբյուրն և կենսական ուժը: Վարդանանց պատերազմից մինչև Սարդարապատ, Ղարաքիլիսայից, Բաշ-ապարանից մինչև Արցախյան հերոսամարտ, մինչև բարձրաբերձ Շուշիի ազատագրում պայքարում, արարում և կառուցում է հայ ժողովուրդը:

Արցախը պայքարում է իր ազատության և անվտանգության համար: Ռազմատենչ ոսոխը շարունակում է իր նենգ և դավադիր գործողությունները, զենք բարձրացնում ոչ միայն Արցախի, այլ ողջ մարդկության դեմ, քաղաքակրթության դեմ, սակայն այսպիսի գնով Հայրենիքը պահած հայը գիտի պատվով պաշտպանել իր սուրբ հողը և արժանի հակահարված տալ թշնամուն:

Մենք ունենք փառապանծ, հաղթանակած բանակ, ունենք աշխարհասփյուռ, հայի և հայրենիքի համար բռունցքված մի ժողովուրդ, որ թույլ չի տա, որ վտանգվի մեր Հայրենիքը:  Հայրենիքի հզորացնելուն են միտված համահայկական կառույցների վերադարձը Տուն: 
ՀԲԸՄ-ն առաջիններից էր, որ եկավ և հաստատվեց Հայրենիքում, դարձավ հայաստանակենտրոն, ունի մնայուն ծրագրեր ՀՀ-ում և ԼՂՀ-ում, մանկական արվեստի կենտրոններ ու տարեցների ճաշասրահներ, ճատրակի հովանավորության ծրագիր, ու մարզամշակություն, առողջական կենտրոնների  շինարարություն, ստեղծագործողներին հովանվորում և Մայր Աթոռին բծախնդրորեն հոգածություն, հայ հոգևոր և մշակութային հարստություններին պահպանում, որում իր արժանի ներդրումն ունի Մարսելի մասնաճյուղը:
Այսօր, այս փառահեղ տոնակատարության օրերին մեր մեծագույն մաղթանքն է, որ այս ազգանվեր մասնաճյուղը շարունակի իր ազգային, եկեղեցանվեր և հայերնանվեր առաքելությունը:  Մաղթենք, որ 2-րդ հարյուրամյակը լինի առավել բեղուն, անխոտոր ու անսայթաք, լեցուն հաղթանակներով:

Դուք երբևէ մտածել եք ինչու է Աստված մեզ ձեռք տվել: Որպեսզի մեկ ձեռքով մեզ օգնենք, իսկ մյուսով տանք, նվիրենք, բարի գործ անենք:  Իսկ այդ կարող են անել միայն ջերմ հոգի ունեցողները, մարդիկ, որ նվիրում են իրենց ժամանակը, ներդնում են իրենց նյութականը բարերարության համար:

Դառնանք և փառաբանենք բոլոր ժամանակների միության անդամներին, ատենապետներին:
Դառնանք և փառաբանենք բոլոր այն գործերը, ձեռնարկները և ծրագրերը, որ ձգվում են 10-ամյակներ:

Եվ իզուր չի ասված մեծ խելքի առջև խոնարհում եմ գլուխս, իսկ մեծ սրտի առջև` ծունկս: 

Եթե ամփոփենք Ձեր գործունեությունը, ապա այն ունի հետևյալ նշանաբանը “Մեկ դար շարունակ հայ ժողովրդի կողքին, հայ ժողովրդի համար, հայ ժողովրդի հետ”: 

Իսկ այսօր ես դրան հաճույքով կավելացնեմ նաև “Հայրենիքի կողքին, հայերնիքի համար, հայրենիքի հետ”: 
Կեցցե˜ Մարսելի 100-ամյա բարեգործականը: Փառք հայ ժողովրդին:

